
 

In die Skriflig 40(2)2006:355-356  355 

Review 
 
 
WILSON, ALISTAIR I. 2004. When will these things happen? 

A study of Jesus as Judge in Matthew 21-25. Carlisle: 
Paternoster. 
(Francois P. Viljoen)  .................................................................   357 

 
 

Fokusresensies 
 
 
BARNARD, ATTIE. 2005. Fokus op meer as 100 vrae oor die 

eindtyd. Wellington: Lux Verbi.BM. 
(C.J. (Neels) Smit)  ....................................................................   359 

LUCADO, MAX. 2005. Net soos Jesus: oordenkings. Vereeniging: 
Christelike Uitgewersmaatskappy. 
(P.P. Kruger)  .............................................................................   361 

WILKINSON, BRUCE. 2005. Jabes: dieper gedelf. Wellington: Lux 
Verbi.BM. 
(B.J. de Klerk)  ...........................................................................   362 

NEL, MALAN. 2005. Godsbegrip en gebed. Vereeniging: Christelike 
Uitgewersmaatskappy. 
(V.E. d’Assonville)  .....................................................................   365 

MAARTENS, MARETHA. 2006. Terug na die begin: 52 studies 
oor die boek Genesis. Vereeniging: Christelike Uitgewers-
maatskappy. 
(P.J. Vermeulen)  .......................................................................   369 

VAN DER WALT, TJAART. 2006. Die Messias het gekom! ’n Gids 
in die Evangelies vir toegewyde Bybel-studente. 
Potchefstroom: Potchefstroomse Teologiese Publikasies. 
(George A. Lotter)  .....................................................................   370 

 



 

356   In die Skriflig 40(2)2006:355-356 

DU RAND, JAN. 2006. Beleef jou sekerheid: ’n Bybelstudie oor 1 
Johannes vir dieper delwers. Vereeniging: Christelike 
Uitgewersmaatskappy. 
(D.J. Louw)  ................................................................................   372 

HELBERG, JAAP. 2006. Die Psalms … my gebede: oorwin die 
spanning met jou medemens, jouself en God. 
Potchefstroom: Potchefstroomse Teologiese Publikasies. 
(Paul Styger)  .............................................................................   374 

WIJNBEEK, DIRK. 2006. Op arendsvlerke: ’n Bybelstudiegids 
oor gebed. Potchefstroom: Potchefstroomse Teologiese 
Publikasies. 
(L. Floor)  ...................................................................................   375 

 
 



 

In die Skriflig 40(2) 2006:357-376  357 

Review 

Wilson, Alistair I. 2004. When will these things happen? A study 
of Jesus as Judge in Matthew 21-25. Carlisle: Paternoster.  
(Biblical Monographs.) 272 p. Prys: £19,99. ISBN: 1-84227-146-6. 

Reviewer:  Francois P. Viljoen 
 Potchefstroom campus, North-West University 

In the last decades much research has been done on the historical 
Jesus and eschatology. Some scholars reject the view that Jesus 
was an eschatological judge. Wilson’s investigation was prompted 
by the publication of Marcus Borg, entitled Conflict, holiness and 
politics in the teaching of Jesus in which Borg argues for a non-
eschatological Jesus. In response to Borg, Alastair Wilson examines 
this theme in the light of Matthew 21-25. 

In dealing with this theme, Wilson examines Matthew’s perception of 
the judgment Jesus preached, specifically the nature, the time and 
Jesus’ own role in this judgment (Chapter 1). Was Jesus only 
interested in a spiritual judgment at the end of the world, or was He 
also concerned with the social, political and religious judgment in the 
first century situation? Did He expect judgment to take place in his 
time, or on the final day or in the immanent future? Did Jesus 
consider Himself to be in a position to only proclaim the judgment, or 
also to exercise it? 

In order to understand and respond to Borg, Wilson makes a survey 
of literature (Chapter 2) that deals with the theme of judgment with 
respect to the historical Jesus and with material that deals with the 
theme of judgment in Matthew’s gospel. His meticulous and 
sympathetic survey exhibits a considerable variety of conclusions as 
to Jesus’ view concerning immediate and future judgment, thus 
convincingly motivates the need for further research on this issue. 

In Chapter 3 Wilson explains the methodology he uses to address 
the problems that had been identified through his survey of 
literature. He treats the text of Matthew as it stands in its final form 



Resensies/Reviews  

of the canonical text, employing a composition-critical approach. In 
contrast to the usual approach in historical Jesus studies, to sift 
inauthentic material in the gospels from what truly goes back to 
Jesus himself, Wilson assumes that the Gospel provides a faithful 
account of historical events (an assumption that would be 
questioned by many scholars in historical Jesus studies). He treats 
Matthew’s gospel as a coherent whole, appreciating the 
narratological dynamic of the text.  

Wilson justifies his decision to regard Matthew 21-25 as a unit within 
the broader context of judgment in Matthew (Chapter 4). He 
proposes an outline of Matthew 21-25, to indicate three major 
sections relating firstly to Jesus’ prophetic acts of judgment against 
the temple (21:1-27), secondly to his condemnation of the Jewish 
leaders (21:28-23:39) and thirdly to his proclamation of imminent 
and eschatological judgment (24:1-46). He concludes that the theme 
of judgment is characteristic of Matthew’s gospel. 

Wilson examines the theme of judgment against the backdrop of 
wisdom and prophetic traditions. These traditions account for a 
considerable portion of the Old Testament, which was formative for 
the world view of Jesus and his contemporaries. He convincingly 
demonstrates, that Jesus is portrayed by Matthew as one who takes 
upon Himself the roles associated with the prophets of the Old 
Testament (Chapter 5). Jesus enacts their symbolic actions, 
proclaims woes against the Jewish authorities, and predicts the 
destruction of the temple. Yet, in contrast to the Old Testament 
prophets who act on instruction of God, Jesus acts on authority 
beyond that of the prophets. Wilson opposes Borg’s rejection of the 
eschatological Jesus, as he is of the opinion that Borg’s arguments 
are based on an inappropriate reading of Matthew 21-25. 

In Chapter 6 Wilson surveys material from both Jewish literature and 
Matthew 21-25. He indicates that divine judgment, including future 
judgment, forms an integral part of Jewish Wisdom literature. 
Matthew presents Jesus as a sage (wisdom teacher), declaring the 
final judgment of all humanity. His proclamation draws on the Old 
Testament wisdom background with its distinctive meshalim 
teachings. The condemned way of life includes the rejection of 
God’s will, but also of Jesus as God’s chosen one. Yet, other than 
the apocalypticists of his day, Jesus does not point to the precise 
time of the event. 

In opposition to Borg, Wilson concludes that Matthew clearly 
portrays Jesus not only as temporal judge, but as an eschatological 

judge who will return to judge all nations. Jesus did not only proclaim 
judgment, but also exercised it, thus claiming a position unlike any 
prophet of sage before Him. 

This publication gives evidence of serious academic work and 
respect for the authority of Scriptures. It is clear that Wilson is well 
versed in current scholarship in the field of research. He deals with 
the heart of contemporary debate concerning Jesus and his role in 
God’s judgment. While seriously considering the views of others, he 
attentively interacts with them. Yet, he does not hesitate to take an 
independent line.  

I regard this publication as an important scholarly contribution that 
would carry constructive discussion forward. This research does not 
only benefit the theology as academic discipline, but also the 
church.  

 

Fokusresensies 

 

Barnard, Attie. 2005. Fokus op meer as 100 vrae oor die 
eindtyd. Wellington: Lux Verbi.BM. 

447 p. Prys: R119,95. ISBN: 0 79630 270 7. 

Resensent: C.J. (Neels) Smit 
 Skool vir Kerkwetenskappe, 
 Potchefstroomkampus, Noordwes-Universiteit 

Hierdie is ’n besondere boek. Honderd vrae oor die eindtyd word 
met kundigheid uit die Skrif toegelig en beantwoord. Vrae oor die 
getal 666, oor die okkulte, die antichris, die groot verdrukking, 
Armageddon, die wegraping, die nuwe Jerusalem, en nog baie 
meer, kom aan die orde. Die aanbieding is sober, op die punt af, 
sonder ’n onnodige omhaal van woorde. Hier is duidelik ’n ervare 
teoloog en skrywer aan die woord. Die boek handel oor teologiese 
kwessies, maar dit word op so ’n wyse aangebied, dat die gewone 
gelowige én die teoloog eweveel plesier uit die lees van die boek 
kan put. 

Die skrywer goël nie met teksverse nie. Hy trek lyne. Skrif word met 
Skrif vergelyk, die Belydenisskrifte word bygehaal, begrippe soos 
profesie, parusia, openbaring en apokalips, die verskillende tipe 
beelde wat in die Skrif voorkom, die simbole van Openbaring, word 
sodanig verduidelik dat ’n oningewyde dit ook sal begryp. Die boek 
gee duidelike antwoorde op die teologie van die “Nuwe Hervorming”: 
die geloof kan nie deur rasionalisering gekanselleer word nie! Die 
ontsaglike hoeveelheid gegewens wat in die boek verwerk is, dra 
daartoe by dat dit mettertyd die gesin se standaardwerk en die 
teoloog se handige naslaanwerk oor die eindtyd, die wederkoms en 
die voleinding kan word. 

Die waarde van die boek lê ook daarin dat die eindtyd nie as ’n verte 
voorgehou word wat van ’n afstand af uit ’n studeerkamer betrag 
word nie. Die aktualiteit van die dood, probleme wat daarmee 
saamhang, die “tussentoestand” en die lewe hierna word indringend 
aan die hand van die relevante Skrifgedeeltes bekyk.  

Die uitgewer het daarin geslaag om ’n besonder lesersvriendelike 
naslaangids op die mark te bring. Hierdie boek is geskik vir 
huisgesinne, gemeentes se Bybelstudiegroepe, Bybelskole, 
teologiese skole en universiteite. 

Die outeur sê self: “Hierdie boek is die vrug van werk waaraan ek 
deur my lewe ’n groot deel van my tyd en kragte gewy het. My doel 
was om die eindtyd en weerkoms wetenskaplik en teologies te 
verstaan en om dié uitsig op die eindtye verstaanbaar en eenvoudig 
aan mense deur te gee.” 

“Ons leef in ’n wêreld waar mense desperaat daarna soek om die 
toekoms te kan ken. Mense wil hulle oog hê op dít wat voorlê, 
waarop dinge afstuur. Dit geld mense se persoonlike onmiddellike, 
alledaagse toekoms, maar ook die breër prent oor wat op die lang 
duur voorlê. Daar is talle maniere waarop mense soek om die 
toekoms te ken. Of dit nou die duister wêreld van die okkulte en 
kontak met ‘die anderkant’ is, of ‘slim’ berekenings uit die Bybel, of 
selfs rekenaarkodes wat mense in die Bybel ontdek, of ander 
sogenaamde ‘openbarings’. Hierteenoor vind ons God se 
betroubare aksieplan – sy pad vir ons persoonlik en vir die wêreld.” 

Fokus op meer as 100 vrae oor die eindtyd behoort op elke 
gelowige se boekrak te staan. 

Lucado, Max. 2005. Net soos Jesus: oordenkings. 
Vereeniging: Christelike Uitgewersmaatskappy. 

202 p. Prys: R49,95. ISBN: 1-77000-079-8. 

Resensent: P.P. Kruger 
 Gereformeerde Kerk Meyerspark 

Max Lucado is ’n bekende skrywer van populêre geestelike lektuur. 
Hierdie boek is in ’n baie bevatlike styl vir elke gelowige in die 
kerkbanke geskryf. Die uitgewer het dit terselftertyd aantreklik en 
lesersvriendelik gepubliseer. Soos die ondertitel sê, dertig 
oordenkings met die Verlosser, bevat die boekie dertig oordenkings 
oor verskillende Skrifgedeeltes. Dit is in dertig dagstukkies verdeel. 
Iets besonders is dat die skrywer aan die einde van elke oordenking 
ook vier afdelings gee, wat hy aandui as: “Dink na”; “luister”; 
“oordink” en “praat”. Hierdie rubrieke kan stimulerend wees vir self- 
of groepstudie. Na die eerste oordenking, wat oor Filipense 2:5 
handel (dieselfde gesindheid moet in julle wees wat daar ook in 
Christus Jesus was), sluit hy onder die hofie “Dink na” by ’n beeld 
aan wat hy in die stukkie gebruik het: “Wanneer kom jy in die 
versoeking om ‘sand’ eerder as ‘lekkerny’ te wil hê?” Dit kan sekerlik 
prikkel tot selfondersoek – hoewel sy voorbeeld na my mening 
ietwat te platvloers is. Onder “Luister” haal hy die breër konteks van 
die teksvers aan. Die trefwoord, “Oordink”, gee die skrywer 
geleentheid om, onder meer, te vra: “Wat het Jesus vir jou gedoen?” 
Weereens kan sy strewe om die oordenking ’n persoonlike spits te 
gee, gewaardeer word. Die vraag ontstaan wel wat presies die 
verskil is tussen “dink na” en “oordink”. Dit is ’n geforseerde 
onderskeid. Met die laaste onderafdeling aan die einde van elke 
dagstukkie, “Praat”, bedoel die skrywer “praat met God”. Vir ons 
mense vandag wat so moeilik aan die bid kom, kan dié soort vrae 
wat die skrywer stel, miskien help om tot ’n eenvoudige gebed te 
kom. Die oordenking kan daardeur op ’n geïnternaliseerde wyse 
biddend na God gekeer word. 

Die inhoud van die oordenkings is om ’n sentrale vraag gegroepeer: 
om Jesus se hart beter te leer ken. “God se plan vir jou is ’n nuwe 
hart. As jy ’n motor was, sou God jou enjin wou beheer. As jy ’n 
rekenaar was, sou God die sagteware sowel as die hardeskyf wou 
wees. As jy ’n vliegtuig was, sou God in die stuurkajuit wou sit. Maar 
nou is jy ’n mens, en daarom wil die Here jou hart verander … God 
wil jou ’n hart soos Jesus s’n gee” (Inleiding). Hierdie doelwit van die 
skrywer werk hy uit in die temas: die hart van Jesus; ’n vergewende 
hart; die hart van ’n naelloper; ’n jubelende hart; ’n bewaakte hart en 

nog talle ander “hartsvrae”. Op hierdie wyse kom daar telkens nuwe, 
pakkende formulerings na vore. Dit is, byvoorbeeeld, ’n bevryding 
om in die oordenking oor “intimiteit met God” te hoor dat dit dalk nie 
iets só verskrikliks is om by geleentheid aan die slaap te raak, terwyl 
jy bid nie! Psalm 121: 4 word aangehaal (Die Beskermer van Israel 
sluimer nie in nie en Hy slaap nie). Lucado sê: “En moenie dat dit 
jou pla as jy aan die slaap raak terwyl jy bid nie; want in watter beter 
situasie kan jy wees as om in die arms van jou Vader in te sluimer.” 

Dit is noodsaaklik vir ons – ook as gereformeerde gelowiges in Suid-
Afrika vandag – om die gemeenskap met die lewende Christus deur 
die Heilige Gees in ons spititualiteit opnuut te beleef. Hierdie 
gemeenskap met Christus lê immers in die hart van ’n ware 
geloofslewe, soos dit ook “verdig” en “gekonsentreer” word in ons 
mistieke eenheid (unio mystica) met Christus, aan die Nagmaal van 
die Here. Oordenkings soos hierdie kan ons help om ’n soms 
vergete aksent te herwin. Dit is dus jammer dat hy die werk van die 
Heilige Gees hierin nie voldoende beklemtoon nie! 

In die lig van die doelwit wat die skrywer met hierdie oordenkings 
gestel het, kan dié bundel met vrymoedigheid aanbeveel word. 

 

Wilkinson, Bruce. 2005. Jabes: dieper gedelf.  
Wellington: Lux Verbi.BM. 205 p. Prys: R109,95. ISBN: 0 7963 0347 9. 

Resensent: B.J. de Klerk 
 Skool vir Kerkwetenskappe, 
 Potchefstroomkampus, Noordwes-Universiteit 

In hierdie boek probeer Wilkinson verder uitbrei op sy boek Die 
gebed van Jabes (The prayer of Jabez). Die subtitel is dus ook Die 
kragtige gevolge van die kort gebed. Wilkinson noem in die eerste 
hoofstuk dat hierdie boek, wat in 2000 verskyn het, “die vinnigste 
verkoper van alle tye” was. Hy motiveer die skrywe van hierdie nuwe 
uitgebreide boek (die eerste was 93 bladsye en hierdie een is 205 
bladsye): “Eerstens het ek dit geskryf om oor die gedagtes in hierdie 
gebed uit te brei sodat dit selfs meer vrug in jou lewe kan dra”. Dit is 
dus ’n poging om dieper eksegese oor 1 Kronieke 4:9 en 10 te doen 
as in die vorige boek. “Tweedens het ek Jabes: dieper gedelf 

geskryf om ’n klompie wanopvattings te weerlê wat na die sukses 
van die eerste boek ontstaan het”. “Die derde doel met hierdie nuwe 
boek was om lesers aan te moedig om Jabes se gebed opnuut deel 
van hulle gebedslewe te maak” (p. 13).  

Wilkinson, saam met Brian Smith, verdeel die boek in die vier dele 
van die gebed van Jabes, naamlik “God se seën”, “Waar God werk”, 
“Met God by ons” en “Onder God se beskerming”. In elkeen van dié 
vier dele konsentreer die skrywer die hoofdele in drie dele, wat 
ooreenstem met die redes waarom hy hierdie boek geskryf het. Eers 
“Van nader beskou”, wat ’n uitgebreide verklaring van die betekenis 
van die aspek van die gebed inhou. Daarna “Dieper gedelf”, waarin 
die skrywer poog om wanopvattings te weerlê. Derdens “Om dit uit 
te leef”, waarin die leser aangemoedig word om die gebed reëlmatig 
te bid en gebedswenke gegee word. Meer as twee-derdes van die 
boek bevat vertellings van mense wat die gebed gebid het en wat 
die uitwerking daarvan in hulle praktiese lewe was. Elke hoofdeel 
begin met ’n verhaal van een of ander persoon in nood, of ’n 
persoon wie se lewe skeefgedraai het, in wie se hand die boek, “Die 
gebed van Jabes”, gegee is. Hierdie persoon vertel dan watter 
dramatiese uitwerking die boek op die spesifieke omstandighede 
gehad het. 

Die verklaring van die verskillende aspekte van die gebed, soms 
vanuit die oorspronklike taal, is ’n positiewe aspek van die boek. 
Ongelukkig volg die skrywer nie die openbarings-historiese lyne 
deur die knooppunt van Christus se dood en opstanding na vandag 
nie. Daarom neig die toepassing van sy verklaring om eksemplaries 
te wees: soos met Jabes so ook met ons, sonder om die 
ontwikkeling van die geskiedenis van God se openbaring in die hele 
Bybel in ag te neem. Een voorbeeld is in die tweede deel van Jabes 
se gebed oor die uitbreiding van sy grondgebied. Daar word geen 
bewyse gegee dat hierdie deel van die gebed in die lig van die hele 
Skrif vergeestelik kan word nie, sodat dit betrekking kan hê op 
byvoorbeeld die evangeliseringsgebied van gelowiges van vandag 
nie. Die feit dat gelowiges elke Sondag van God Drie-enig in hulle 
samekomste sy seën vir die week ontvang (die Wegstuurseën), 
word nie verreken nie.  

In die bekendstelling van die boek skryf die uitgewers: “Wilkinson se 
grondige uiteensetting besweer die skeptisisme wat die 
Jabesverskynsel omring ...”. Die grootste skeptisisme word deur die 
skrywer self aangedui, naamlik dat sy eerste boek ’n “voorspoeds-
evangelie” verkondig het (p. 13). Al sou die skrywer in die weer-
legging van hierdie kritiek poog om dié opvatting te weerlê, vertel sy 

toepassingsvoorbeelde oor die uitwerking van dié gebed, ’n ander 
verhaal. Die toepassing van hoe hierdie gebed sukses gebring het in 
die lewe van die skrywer en ander bidders, kan die indruk van ’n 
voorspoedsgodsdiens nie laat verdwyn nie. Nêrens word aangedui 
dat daar moontlik ook diep teleurgestelde lesers mag wees, wat die 
voorskrifte van die eerste boek gevolg het en wat nie dieselfde 
getuienis van vrugte daarop kan lewer nie. Die realiteit van 
sogenaamde onverhoorde gebede en gebedsworsteling word nie 
aangeraak nie – slegs die positiewe resultate wat hierdie gebed 
gebring het. 

Wilkinson vertel dat hy vir vyf-en-dertig jaar elke dag hierdie gebed 
bid. Hy noem dan voorbeelde van hoe veral hierdie gebed hom na 
Afrika (sy groter grondgebied) gelei het. Hy verwys ook na sy werk 
in Swaziland (p. 147-149). Kort na die verskyning van hierdie 
uitgebreide boek, het Wilkinson en sy helpers Afrika verlaat en die 
werk in Swaziland gestaak. Kommentaar daarop van ’n bekende 
Suid-Afrikaanse missioloog was: “Wilkinson het ’n Ou-
Testamentiese voorspoedsgebed gepopulariseer en het mense 
geleer om hierdie gebed van net oor die dertig woorde te 
memoriseer. Nou noem hy dat hy probeer om te verstaan waarom 
die wonderwerk in Swaziland nie gerealiseer het nie, ten spyte van 
sy daaglikse herhaling van die gebed van Jabes. Matteus leer in 6:7 
dat die gebruik van eindelose herhaling nie ’n waarborg is vir die 
verhoring van gebede nie. ’n Gebed van ’n Nuwe-Testamentiese 
gelowige moet in die Naam van die Here Jesus en altyd in 
onderwerping aan God se wil, gebid word (Joh. 14:13; 1 Joh. 5:14).” 

Hierdie boek moet met ’n kritiese gees van onderskeiding gelees 
word. 

Nel, Malan. 2005. Godsbegrip en gebed. Vereeniging: Christelike 
Uitgewersmaatskappy.142 p. Prys: R79,95. ISBN: 1-77000-226-X. 

Resensent: V.E. d’Assonville 
 Departement Ekklesiologie, 
 Universiteit van die Vrystaat,  
 Gereformeerde Kerke Colesberg en Philipstown 

Bid en gebed as deel van gelowiges se lewe en die vrae daaroor, 
val seker sonder veel teenspraak onder die onderwerpe wat deur 
die loop van die geskiedenis die meeste aandag van skrywers 
geniet. Boeke en studies oor gebed vul letterlik die biblioteekrakke, 
van geestelike opbouingsliteratuur aan die een kant, tot en met 
wetenskaplik-teologiese en -historiese studies en monografieë aan 
die ander kant van die spektrum. 

Te midde van só ’n groot aanbod van boeke oor gebed, verskyn 
hierdie boek van die Pretoriase teoloog, Malan Nel, as ’n populêre, 
persoonlike nadenke, as “refleksie ... van wat ek glo, bely en wat in 
my hart leef”, soos die skrywer dit self stel (p. 7).  

Vanuit Genesis 18:16-33, spesifiek vanuit vers 31 (Abraham se 
woorde: “Ek bly waag om met die Here te praat”) ontvou Nel sy hele 
doel met die boek:  

Ek dink hierdie woorde vang vas wat diep in my hart leef in die 
skryf van hierdie boek: Ons praat tegelyk te maklik en te 
ongemaklik met God. Ons praat te min en te baie met God. Ons 
praat tegelyk te baie oor ons en te min oor God. Ons behoort 
weer en weer te dink oor ons praat met God. Ons mag bly 
waag om met God te praat (p. 8).  

Hy sien die gewone gelowige as sy teikenmark: “Ek nooi jou dan 
nou om saam met my na te dink oor ons ‘praat met God’” (p. 8). 
Vanuit bogenoemde raamwerk hanteer Nel in afsonderlike 
hoofstukke die volgende temas: Met wie praat ek?; Wie praat met 
God?; Die verhouding waarbinne ek praat; Die gesindheid waarmee 
ek praat; Die doel waarom ek praat; Die sake waaroor ek praat; Tot 
wanneer ek praat; en “We walk and talk ...”. 

Nel se boek bevind hom, ten opsigte van styl en aanbieding, asook 
bladspieël en -uitleg, binne ’n soortgelyke kategorie as baie van die 
(Amerikaanse) opbouende boeke oor lewenstemas, wat die 
afgelope dekade of twee deur middel van vertalings hulle weg in die 
Afrikaanse geestelike boekemark gevind het, byvoorbeeld dié van 

Gordon MacDonald of James Dobson. Dit geld ook vir die wyse 
waarop Nel sy temas bespreek vanuit ’n kombinasie van 
Skrifgedeeltes en persoonlike ervarings/belewenisse, waarna hy 
telkens weer terugverwys. (’n Indeks sou die waarde van die boek 
verhoog het.) 

Nel se tema – die verband tussen Godsbegrip en gebed – is 
essensieel en aktueel. ’n Mens kan immers kwalik bid sonder om 
jouself ook te vergewis van wat jy van God glo; sonder om in die 
geloof te besin oor Wie God is in Wie jy glo. Aan die einde van 
Hoofstuk 1 (p. 31) formuleer Nel hierdie sentrale insig weer en stel 
hy ook ’n belangrike godsdiens-pedagogiese beginsel:  

Ons Godsbegrip bepaal hoe ons met God praat: of soos met ’n 
afgod wat moet doen wat ons sê, of soos met ’n oupatjie wat te 
oud is om nee te sê. 

Dit lyk my of eerbied die Bybelse wagwoord is. Wie nie 
daarmee grootgeword het nie, leer dit swaar aan. 

Belangrike perspektiewe word deur hierdie verband tussen 
Godsbegrip en gebed aangesny, byvoorbeeld die Voorsienigheid (in 
Hoofstuk 1, p. 21 e.v.; in Hoofstuk 3 en 7), Christus se Godheid en 
sy wesenseenheid met die Vader (bv. p. 30, 31), gebedsverhoring 
en, aansluitend by sy hooftema, die persoonlike verhouding waarin 
diegene wat bid, staan tot God in Christus. Hierin lê waarskynlik die 
belangrikste waarde van hierdie boek, dat Nel een van die mees 
wesenlike aspekte aan die orde stel (p. 16): 

Die kritiese vraag in ons verhouding met Hom, en dus ook in 
ons verstaan van onsself, is: ‘Glo ek werklik in ’n persoonlike 
God?’ 

Nie net Nel se vraagstelling wat hy behandel nie, maar ook sy 
uitgangspunt, dat God Homself deur die Skrif as sy Woord openbaar 
(“Wie God is? Hieroor handel die Bybel”, p. 10 e.v.) kan verwelkom 
word in ’n tyd waarin die openbaringskarakter van die Skrif meer en 
meer deur teoloë bevraagteken word. Op ’n manier verknoop Nel 
hierdie openbaringskarakter van die Skrif egter relasioneel: “Die 
verhaal van die Bybel, [is] ... vir ons God se selfvertelling” (p. 11; 
kursivering – VEd’A). ’n Verdere aspek wat soos ’n goue draad deur 
die boek loop, is dat Nel daarteen waarsku, dat ons in ons 
(menslike) idee van God maklik daartoe oorgaan om vir ons ’n “god” 
te skep; die mens gaan oor tot afgodery (p. 11 e.v.). 

Die uitgangspunt van Nel, om in Hoofstuk 1 op Godsbeskouing en 
Hoofstuk 2 op mensbeskouing in te gaan en albei se essensiële 
verband met gebed te beklemtoon (hy kom ook telkens later weer 
daarop terug), is inderdaad teologies baie geldig.1 Sy negatiewe 
verwysing na “dogmaties” (p. 44) is dus onnodig – asof daar ’n 
teenstrydigheid is tussen besinning vanuit die Skrif en “dogmatiese” 
besinning. Om aan Godsbegrip en mensbeskouing binne die 
verband waarin dit tot gebed staan, aandag te gee, is juis positief 
dogmaties (met ander woorde besinnend op grond van die Skrif 
binne die belydenisraamwerk). In elk geval is Nel deurentyd besig 
met teologiese (dogmatiese) besinning, d.i. met besinning oor 
Godsbegrip en die verband daarvan met gebed. Hy wys op ’n 
gepaste wyse op sentrale reformatoriese insigte byvoorbeeld (op 
grond van Heb. 11:6): “Ons is uit genade en deur geloof 
vrygespreek. Dit kom nie uit onsself nie, maar is ’n gawe van God.”  

Dit is egter juis in die lig van hierdie teologiese besig-wees 
opmerklik dat Nel hom soms van terminologie bedien wat wel in die 
hedendaagse teologie vry algemeen gevind word, maar wat tog 
vreemd is aan die gereformeerde belydenis van waaruit hy hierdie 
boek geskryf het. Nel vermeld immers by meer as een geleentheid 
“die reformatoriese tradisie waarvan ek deel is” (p. 33), of verwys na 
“die tradisie van die geloofsgemeenskap waarvan ek deel is” (p. 44), 
of “die tradisie waarbinne ek leef” (p. 101). Voorbeelde van hierdie 
terminologie is sy verwysings na die opgetekende Bybelgeskiedenis 
as verhaal (p. 11), as storie[s] (p. 20) of sy verwysing na God “wat 
vir die skepping Vader en Moeder is”, binne die konteks daarvan dat 
die “skepping ..., so gesê, uit Hom gebore” is. Dít is ander taal as in 
die Belydenis van Nicea en die Belydenis van Athanasius, waar 
doelbewus taalmatig tussen “skep/maak” (van toepassing op die 
skepping) en “gebore word” (van toepassing op Christus) onderskei 
word, byvoorbeeld in die sin dat die Seun van God “gebore [is], nie 
gemaak nie” (Nicea). Daarmee saam begeef Nel hom ook soms op 
’n ietwat spekulatiewe weg, byvoorbeeld in sy hele redenasie oor 
God se hantering van “ongelowiges” wat ook bid (p. 26: “alle mense 
bid”); vergelyk spesifiek op p. 62 sy hantering van die vraag van 

                                      
1 Sonder dat Nel dit uitdruklik só formuleer, vind hy in die aandag wat hy in 

Hoofstuk 2 aan die antropologie bied, ná sy behandeling van Godsbegrip in 
Hoofstuk 1, in ’n sekere sin aansluiting by die uitgangspunt wat Calvyn heel 
aan die begin in sy Institusie stel:  
 Byna die volle eindtotaal van ons wysheid, wat ons as die ware en 

grondige wysheid moet beskou, bestaan uit twee dele: kennis van 
God en kennis van onsself (Inst. 1.1.1). 

gebedsverhoring van ongelowiges se gebede. Trouens, die vraag 
kan gestel word of die basis van die Skrif en die Dordtse Leerreëls 
nie verlaat word, wanneer Nel konstateer: God “treur waarskynlik 
eweneens oor hulle wat ten spyte van sy geskenk verkies om dit 
bewustelik of onbewustelik te verwerp of ignoreer” (p. 62)? 
Weerspreek Nel nie die perspektiewe wat hyself in Hoofstuk 1 op 
God en Godsbegrip bied, asook ons belydenis daarvan (in sowel die 
Ekumeniese Belydenisskrifte as die Formuliere van Enigheid), 
wanneer hy, met ’n beroep op Bonhoeffer, instemmend verklaar “dat 
ons nie langer aan God in terme van sy almag moet dink nie” 
(p. 65). Nel se geldige pleidooi vir nederigheid (nederigheid van 
gelowiges, sowel as nederigheid van die kerk as sodanig), hoef nie 
hierdie weg van ’n ander Godsbeskouing op te gaan nie. Ons hoef 
nie verder te soek as die Heidelbergse Kategismus (Sondag 9 en 10 
binne die verband met Sondag 6 en 12) nie, met die belydenis oor 
waar ons ons “enigste troos” (Son. 1) vind. Hierdie troos word nie 
gebied deur die ontkenning van God se almag nie. Terwyl Nel 
moeite doen om Skrifmatig te besin oor God wat Homself as Vader, 
Seun en Heilige Gees openbaar, lyk dit of iets deurglip, wanneer hy 
aan die een kant (tereg) sê dat God se “eie Seun moes sterf” 
(p. 68), om net in die volgende paragraaf (ook p. 68) sonder verdere 
kwalifikasie te formuleer dat God sy lewe gee (p. 68: “En tog géé 
God Syne” [= sy lewe – VEd’A]). Op ’n soortgelyke wyse hanteer hy 
tegniese, historiese begrippe soos byvoorbeeld die sondeval (“[a]s 
sy wil nie hier geskied nie, vind die sondeval weer plaas”) of die 
vleeswording (vgl. p. 98, waar “vlees ... geword” nie slaan op die 
Seun wat Mens geword het nie, maar die Gees wat in ’n ander mens 
“vlees geword” het), anders as die klassieke gebruik van hierdie 
begrippe. Miskien val hierdie “ander” gebruike van historiese 
begrippe binne ’n groter raamwerk van ’n neiging tot allegorie, want 
Nel merk byvoorbeeld op (p. 72): “Soms is ek en jy ook in hierdie 
soektog in Getsemane: ons worstel.” 

Waarskynlik is die grootste waarde van hierdie boek van Nel geleë 
daarin dat hy opnuut, vanuit die Skrif, nie net die essensie van 
gebed in die lewe van ’n gelowige beklemtoon nie, maar ook 
aantoon hoe belangrik en noodsaaklik dit vir ons gebed is om God 
te ken (p. 79), terwyl ons terselfdertyd onsself ook moet ken – en dat 
hierdie kennis in albei gevalle by God se openbaring in sy Woord te 
vind is (p. 81). 

Maartens, Maretha. 2006. Terug na die begin: 52 studies oor die 
boek Genesis. Vereeniging: Christelike Uitgewersmaatskappy. 

238 p. Prys: R99,95. ISBN: 1-77000-209-X. 

Resensent: P.J. Vermeulen 
 Gereformeerde Kerk Wapadrant 

Wat ’n vars bries! Mag die boek Terug na die begin, die begin van ’n 
nuwe gerasie Bybelstudiehandleidings inlei. Die boek bied verskeie 
wyses om Skrifwaarhede te internaliseer. Daar word voorsiening 
gemaak vir ’n wye verskeidenheid spirituele style, wat dikwels binne 
een gesin of kleingroep aangetref word. Ek glo die meeste 
persoonstipes sal iets in elke week se Bybelstudie en opdragte vind 
wat geloofsstimulerend sal wees.  

Dit titel van die boek sê presies waaroor dit gaan: terug na die begin 
waar ons die meesterplan van God met die mens vind. Die boek 
handel oor God, die mens in verhouding met God en die mens in 
verhouding met homself, sy medemens en die skepping. Die boek 
Genesis vertel van God se plan met die mens, van mense wat goed 
en sleg is vir mekaar, van vrees, traumatisering, bedrog, familietwis, 
van geloof as gawe van God en ook God se redding deur roeping en 
die verbond wat Hy met die mens sluit. Daar word deurgaans 
kruisverwysings na ander dele van die Skrif gegee wat Ou- en 
Nuwe-Testamentiese perspektiewe effektief betrek.  

Die leser word gestimuleer deur vrae, verhale, opmerkings en feite 
om persoonlik met God besig te wees. Hy word gelei om ’n 
ontdekkingstog te onderneem om lewenswaarhede te vind vir die 
kruispaaie van sy eie lewe en dit sy eie te maak. Die leser word ook 
aangespoor om waarhede rondom homself in sy verhouding met 
God uit te beeld in een of ander kunsvorm, of om dit op skrif te stel 
en werklik uit te leef. Daar word groot klem gelê op die leser se 
persoonlike verantwoordelikheid voor God, ten spyte van 
persoonlike gebreke en swakhede. Dit lei tot persoonlike geloofs-
belewenis en uitlewing. 

Ek glo dat linker- sowel as regterbreindominante lesers geloofs-
stimulante in elke hoofstuk sal vind, wat sy eie persoonstipe aantrek. 
Dit kan dalk veroorsaak dat lesers sommige opdragte nie verstaan 
of selfs nie trek daarvoor het nie, vanweë eie persoonstipe, maar dit 
is juis een van die groot winspunte van die boek – daar is iets vir 
almal! 

Die tydstelling naby die afsluiting van die jaar (p. 274) kan dalk in ’n 
volgende druk van die boek uitgehaal word. Ek vermoed dit is ’n 
oorblyfsel van die oorspronklike artikels wat in ’n tydskrif verskyn 
het. Dit doen egter geen afbreuk aan die uitstaande gehalte van die 
werk nie. Dit is ’n uitstekende Bybelstudiegids. 

 

Van der Walt, Tjaart. 2006. Die Messias het gekom! ’n Gids in 
die Evangelies vir toegewyde Bybel-studente.  

Potchefstroom: Potchefstroomse Teologiese Publikasies.  
309 p. Prys: R95,00. ISBN: 0-620-35448-8. 

Resensent: George A. Lotter 
 Vakgroep Praktiese Teologie, 
 Potchefstroomkampus, Noordwes-Universiteit 

Hierdie boek het verskyn uit die pen van een van die mees 
begaafde en terselfdertyd nederigste akademici wat Suid-Afrika 
opgelewer het. Soos dit op die agterblad beskryf is, het “Prof. Tjaart” 
(soos baie mense na hom verwys) in ’n verskeidenheid kringe ’n 
invloed gehad: as Rektor van die Teologiese Skool op 
Potchefstroom, Rektor van die destydse PU vir CHO, President van 
die RGN, Voorsitter van Sanlam en ook Ambassadeur in 
Bophutatswana. Deur alles heen het hy egter die Nuwe-
Testamentikus van formaat gebly wat dinge eenvoudig en bevatlik 
kon sê. Hy het (soos hy dit self stel) teruggekeer na sy eerste liefde 
en dit is waarvan hierdie boek die resultaat is.  

Teologiese studente in die sewentigerjare het destyds al kennis 
gemaak met die eerste uitgawe van hierdie werk, wat nou aansienlik 
uitgebrei en op datum gebring is. Dit is duidelik dat hierdie boek 
getuig van meer studie en selfs ryper insig van iemand wat steeds 
aan die werk was in sy vakgebied.  

Die gang van die boek is baie logies en duidelik: die eerste nege 
hoofstukke is die inleidende gedeelte, waar gehandel word oor die 
agtergrond tot die Nuwe Testament. Temas soos die verstaan van 
die Skrif, fundamentalisme, rasionalisme en postmodernisme word 
bespreek. Daar word ook ’n volledige prentjie van die konteks van 

destyds gegee, wat belangrik is vir die verstaan van die Nuwe 
Testament en die verdere groei van die Christendom.  

Hoofstuk 10 handel oor die tyd tussen die Ou en Nuwe Testament 
en die geskiedenis van Johannes die Doper. In Hoofstukke 14 tot 35 
word die lewe en werk van Jesus Christus op aarde beskryf. Dit 
eindig heel gepas met die hemelvaart. Hier is nie net slegs ’n 
chronologiese beskrywing van Jesus Christus se drie-en-dertig 
lewensjare op aarde nie, maar ook ’n bespreking van sekere fasette 
van sy bediening, soos die wonderwerke, die bergrede (wat genoem 
word die Grondwet van die Koninkryk) en sy gelykenisse. Van der 
Walt gee aandag aan die betekenis van die tempelreiniging (p. 243), 
asook die Paasfees en Nagmaal (p. 267).  

Oor sulke belangrike teologiese sake word in gewone taal geskryf, 
wat vir enige gelowige verstaanbaar is, selfs al is so iemand nie ’n 
teologie-student nie. Die feit dat hierdie boek getipeer word as “vir 
toegewyde Bybel-studente”, is betekenisvol, want dit voorver-
onderstel nie enige ander kennis as geloofskennis nie, maar dit 
maak die toeganklikheid vir almal soveel meer! 

Behalwe dat die boek gemaklik lees en in verstaanbare taal geskryf 
is, dwing die skrywer ’n mens telkens om na te dink oor wat jy lees, 
deur as’t ware aan die einde van elke gedeelte ’n toepassing te 
maak: hoe sien jy jou taak, wat is jou verantwoordelikheid?  

Wanneer Van der Walt die “Ek is”- uitsprake van Jesus Christus 
bespreek (p. 174), soek ’n mens amper meer, maar besef daar is 
alreeds so ’n volume wat gedek moet word, dat dit nie moontlik is 
nie. Dalk kan dit in ’n opvolgwerk meer aandag geniet, of dalk in ’n 
boek oor die “Ek is”-uitsprake. 

Dit is duidelik dat agter hierdie werk, jarelange navorsing en 
besinning lê, wat aangevul is met resente studie oor nuwe 
ontwikkelings in die Nuwe-Testamentiese wetenskap (p. 138). Dit is 
waarskynlik waar die groot waarde van die boek lê: die eenvoud en 
leesbaarheid, wat die neerslag is van diepgaande akademiese 
studie en nadenke.  

Wat ’n mens tref by die lees van Die Messias het gekom!, is die taal 
van entoesiasme, hoop en geloof wat deurgaans na vore kom. Hier 
is iemand wat nie net die sake rasioneel bestudeer en bedink het 
nie, maar dit deurlééf ook. ’n Mooi eskatologiese perspektief is ook 
duidelik aanwesig. Alles in ag genome, is dit ’n vars bries wat hier 
waai in ’n wêreld waar die Skrifkritiese, siniese en selfs lasterlike 
beskouings oor Jesus Christus dikwels die botoon voer.  

’n Redaksionele kritiekpunt teen die boek is dat subtitels die inhoud 
sou verryk het. Die opskrifte is almal “op dieselfde vlak” en is soms 
verwarrend, waar byvoorbeeld op p. 180 die Soorte gelykenisse 
bespreek word en dan die onderafdelings in die dieselfde lyn 
aangebied word.  

Dit sal goed wees as hierdie boek ook in Engels vertaal kan word, 
om sodoende ’n nog groter lesersgehoor te bedien.  

Ek wil graag hierdie boek aanbeveel vir enigiemand wat meer van 
die lewe en werk van Jesus Christus wil weet (en ook van die Nuwe 
Testament). Dit is ’n ideale geskenk vir almal wat erns wil maak met 
sy/haar geloof en studie van die Bybel.  

 

Du Rand, Jan. 2006. Beleef jou sekerheid: ’n Bybelstudie oor 
1 Johannes vir dieper delwers. Vereeniging: Christelike 

Uitgewersmaatskappy. 223 p. Prys: R89,95. ISBN: 1-77000-263-4. 

Resensent: D.J. Louw 
 Departement Praktiese Teologie en Missiologie, 
 Universiteit van Stellenbosch 

Hierdie Bybelstudie oor 1 Johannes maak gebruik van die huis-
metafoor, om dadelik die leser bewus te maak van die feit dat die 
gemeenskap van gelowiges as ’n liefdesgemeenskap, soos ’n hegte 
koinonia, funksioneer. In terme van die verstaan van liefde in die 
Johannesbrief, funksioneer liefde as ’n aksie wat gerig is op die 
nood van mense. Koinonia sonder diakonia bly abstrak en raak die 
geloofwaardigheid van die kerk. Hierdie opmerking is belangrik vir 
die verstaan van die betekenis van hierdie boek. 

Die skrywer wys op die feit dat dié geskrif eintlik ’n polemiese 
agtergrond het, naamlik die gnostici en ’n dosetiese denkgroep wat 
die gedagte huldig dat die aardse en die stoflike van ’n laer graad is 
(vgl. p. 94). Die liggaamlike is daarom ook minderwaardig teenoor 
die sogenaaamde geestelike dimensie van lewe; vandaar die 
spekulatiewe dwaling dat die aardse Jesus en die hemelse Christus 
as ’n nie-stoflike, bo-aardse wese, nie dieselfde figuur kan wees nie. 
Die skrywer vat die waarskuwing in die brief goed raak, as hy 
verwys na die feit dat die gemeente “katvoet moet loop vir die 
misleiers” (vgl. p.117). 

372   In die Skriflig 40(2) 2006:357-376 



 Resensies/Reviews 

’n Belangrike tema wat intensiewe aandag in hierdie Bybelstudie 
verkry, is die konsep van die antichris, die rol van die duiwel en 
daarteenoor die kinders van God wat die salwing (chrisma) ontvang 
het (p. 89-92). Die antchris is diegene wat téén Christus gerig is. Die 
onstellende feit is dat die antichris nie uit die barre heidendom kom 
nie, maar uit die kring van die gemeente self (p. 91). Wanneer 
gelowiges die bose oorwin het, word liefde die kenmerk van die 
geloofwaardigheid van Christus se verlossingswerk, asook van God 
se intensie met ons lewe en die betekenis van gemeentewees. 
Liefde fnuik die dwaling van die antichris! 

Die skrywer slaag uitmuntend daarin om die kern van die brief 
eksegeties te verduidelik en rondom die tema van sekerheid uit te 
bou. Die boodskap van 1 Johannes kan, volgens Du Rand, onder 
twee groot temas tuisgebring word, naamlik die leer oor Jesus 
Christus en die vraag hoe die Christen se lewe of etos moet lyk – 
Christologie en etos; belydenis en leefstyl; geloof en liefhê (p. 25). 

Naas die tema van huis en geloofsgemeenskap, gee die studie ook 
aandag aan die aard van ons verhouding met God; die sement vir 
so ’n verhouding; die toets vir die verhouding; die aard van ons 
kindskap; die sement vir ons kindskap en die aard van die nuwe 
lewe en hoe om in die wêreld toekomsgerig en sinvol te lewe. 
Omdat hierdie lewe konkreet verstaan moet word, wys die skrywer 
teenoor die abstraksie van die dwaallering, dat lewe in die konteks 
van 1 Johannes 3:16-18, dui op die konkreetheid van die fisieke 
lewe (psuché) (p. 133-134). Johannes is nie blind vir die 
eskatologiese waarheid (vgl. p. 131) dat ons reeds in Christus die 
sonde in beginsel oorwin het en daarom nie kan sondig nie, maar 
dat sonde ook ’n werklikheid in die lewe van die gelowige is. Hierdie 
werklikheid speel af binne die verband van haat en liefde; Kain en 
Christus; boos/kinders van die duiwel en gered/kinders van God 
(vgl. p. 125-127). Om hierdie konkreetheid nog verder onder die 
aandag van die leser te bring, wys die brief op die feit dat die lewe in 
die wêreld/kosmos geleef moet word. Tog is die kosmos as sodanig 
nie boos nie, maar wel die verskeidenheid bose begeertes, wat die 
wêreld onder sy beheer wil hou (p. 81). 

Hierdie Bybelstudie lees lekker en kan werklik deur enige 
Bybelstudiegroep gebruik word. Die styl is helder en eenvoudig. 
Elke hoofstuk sluit af met vrae vir groepbespreking en persoonlike 
nadenke wat die gebruikswaarde verhoog. 

Helberg, Jaap. 2006. Die Psalms ... my gebede: oorwin die 
spanning met jou medemens, jouself en God. 

 Potchefstroom: Potchefstroomse Teologiese Publikasies.  
67 p. Prys: R66,00. ISBN: 0-620-35449-6. 

Resensent: Paul Styger 
 Sentrum vir Bedryfswiskunde en Informatika,
 Potchefstroomkampus, Noordwes-Universiteit 

Helberg is ’n kenner van die Psalms en het ook ander meer 
omvattende publikasies oor die Psalms gepubliseer. Dit is dus met 
groot verwagting dat dié boek gelees word. Dit is nie duidelik uit 
onder andere die inleiding op watter lesers die boek gemik is nie. Vir 
lesers wat al voorheen met die Psalms kennis gemaak het, kan die 
boek ’n teleurstelling wees, omdat dit so bondig oor elke onderwerp 
handel. Daar is geen kans vir besinning of oorweging nie. Vir 
persone of Bybelstudie-/selgroepe wat ’n studie van die Psalms 
begin, kan die boek informatief wees, maar selfs daar sal die gebrek 
aan detail en diepgang onmiddellik ’n gevoel van “maar ek wil meer 
weet” laat onstaan. Soos hier onder aangetoon word, kan die boek 
egter van groot waarde en bemoediging wees vir persone wat gebuk 
gaan onder probleme en beproewings.  

Die boek is in twee dele opgedeel. Deel een raak vier-en-twintig 
temas aan, wat elkeen in een of meer onderafdeling ingedeel is. 
Hier handel dit oor onderwerpe soos vyandskap, siekte en swaarkry. 
Daar word ook onderwerpe bespreek soos: Die Psalms bevat 
verwagtings oor die toekoms en Psalm-lees verg dat ’n mens moet 
interpreteer. Die kort besprekings fokus nie eksklusief op die Psalms 
nie, en ander Skrifgedeeltes, soos Job en Jesaja word gebruik om 
aspekte in die Psalms toe te lig.  

Die Psalms staan ook bekend as die Gebedeboek van Dawid. In die 
tweede deel van die boek word twintig psalms gebruik om aan die 
leser te toon hoe die Psalms as gebedeboek gebruik word. Hier 
word ’n kerntema uit ’n Psalm geneem. Dit word baie kortliks 
omskryf en dan gebruik om ’n gebed oor hierdie aspek te formuleer. 
Elke Psalm, met sy tema en gebed, beslaan slegs een bladsy. 

Soveel persone vra hulp by hulle dominee/pastoor oor hoe om te 
bid. Hierdie tweede deel van die boek lewer ’n waardevolle bydrae 
en is ’n besondere hulpmiddel om te leer bid. Dit is waarskynlik 
hierdie deel wat die meeste gebruik gaan word. Omdat elkeen net 

een bladsy beslaan, kan dit dien as dagstukkies of dit kan selfs vir 
huisgodsdiens gebruik word. Dit is veral temas wat oor 
lewensprobleme handel (bv. “Ek is veilig in U liefde, al verwerp en 
bedreig mense my”), wat behandel word. Persone wat uitreik na 
siekes en ander beproefdes kan ook baie baat by hierdie boek vind. 
Daar is ook verskeie gebede wat op die dankbaarheidslewe 
toegespits is, bv. “Ek wil u dien en loof deur opreg te lewe”.  

As ’n geskenk of blyk van ondersteuning aan persone wat 
lewenskrisisse soos siekte, verwerping na egskeiding en depressie 
ervaar, sal hierdie boek tot sy reg kom en van baie groot waarde 
wees, asook vir persone wat sukkel met geloofsekerheid en om te 
kan bid.  

 

Wijnbeek, Dirk. 2006. Op arendsvlerke: ’n Bybelstudiegids oor 
gebed. Potchefstroom: Calvyn-Jubileumboekefonds. 61 p. Prys: R30,00. 

ISBN: 0-08695-160-4. 

Resensent: L. Floor 
 Emeritus: Departement Ou & Nuwe Testament,
 Potchefstroomkampus, Noordwes-Universiteit 

Die skrywer bespreek in sy boek nege onderwerpe wat handel oor 
gebed. By elke onderwerp word eers ’n bespreking van die 
onderwerp gegee, waarna ’n aantal punte vir bespreking aangebied 
word. Die bespreking van die onderwerp is kort, maar kragtig. 
Wijnbeek het die gawe om helder aan te dui wat die kern van elke 
onderwerp is. Die punte vir bespreking sluit logies en prakties aan 
by die onderwerp van die afdeling. By elke punt onder bespreking 
volg ook ’n aantal vrae. Elke vraag gee een of meer 
terksverwysings. Daardie tekste is sorgvuldig gekies vir drie 
onderdele: Inleiding, Punte van bespreking en Vrae tot ’n harmonies 
geheel. Op arendsvlerke is heel kunstig gekomponeer. Daar is ’n 
rykdom aan Skrifgegewens met betrekking tot die gebed in hierdie 
boek te vind.   

Die boek bied hom aan as ’n Bybelstudiegids oor die gebed en is dit 
by uitstek – ’n studiegids. Vir verdieping, verryking en ook inskerping 

van die gebedslewe van die gelowige, is hiedie gids buitengewoon 
belangrik. Gebedsprobleme word ook bespreek (p. 32, 38).  

’n Predikant kan ook preekstof vind in hierdie boek, en 
Bybelstudiegroepe sal met groot vrug hierdie studiegids kan gebruik. 
Dit is jammer dat die voorblad ontbreek. Gelukkig word die skrywer 
op die buiteblad vermeld. Hartlike gelukwense aan die outeur vir 
hierdie bruikbare studiegids. Mag die boek vir baie tot seën wees! 

